
Мэта гэтага артыкула – паказаць асаблівасці арганізацыі самастойнай работы курсантаў пры 

вывучэнні дысцыпліны ―Беларуская мова (прафесійная лексіка)‖ у Ваеннай акадэміі Рэспублікі 

Беларусь. 

Аб‘ектам даследавання з‘яўляецца вопыт арганізацыі і правядзення самастойнай работы 

курсантаў у Ваеннай акадэміі Рэспублікі Беларусь. 

Вядома, што засваенне вучэбнага матэрыялу знаходзіцца ў прамой залежнасці ад здольнасці 

курсанта самастойна і творча працаваць. «…Знание только тогда знание, когда оно добыто путем 

самостоятельной работы собственной мысли», – пісаў Л.М.Талстой. 

Самастойная работа – гэта від вучэбнай дзейнасці, які выконваецца навучэнцамі без 

непасрэднага кантакту з выкладчыкам, неад‘емнае звяно працэсу навучання. Яна прадугледжвае 

перш за ўсѐ індывідуальную работу навучэнца ў адпаведнасці з устаноўкай выкладчыка, падручніка і 

праграмы навучання. Мэта самастойнай работы – навучыць асэнсавана і самастойна працаваць з 

вучэбным матэрыялам, затым з навуковай інфармацыяй, закласці асновы самаарганізацыі і 

самавыхавання з тым, каб прывіць уменне навучэнца ў далейшым павышаць сваю кваліфікацыю. 

Самастойная работа курсантаў у Ваеннай акадэміі РБ з‘яўляецца асабліва важнай часткай 

вучэбнага працэсу, паколькі жыццѐ ваеннаслужачых цалкам падпарадкавана строгай рэгламентацыі 

іх дзейнасці. У такіх умовах нельга пераацаніць значэнне і ролю самастойнай работы, бо ад таго, 

наколькі рацыянальна курсант выкарыстае адведзены на самападрыхтоўку час, будуць залежаць яго 

поспехі ў вучобе і воінскай падрыхтоўцы.  

Адсюль вынікае, што цэнтр цяжару ў вучэбным працэсе павінен пераносіцца з пасіўных 

формаў навучання на актыўную творчую працу. Вырашальная роля ў арганізацыі самастойнай 

работы курсанта належыць выкладчыку, які павінен працаваць не з курсантам ―увогуле‖, а з 

канкрэтнай асобай, з яе моцнымі і слабымі бакамі, індывідуальнымі здольнасцямі і схільнасцямі. 

Задача выкладчыка заключаецца ў тым, каб убачыць і развіць лепшыя якасці курсанта як будучага 

ваеннага спецыяліста, а гэта – самастойнасць, сканцэнтраванасць і арганізаванасць у дзеяннях, 

дысцыплінаванасць, актыўнасць, ініцыятыўнасць, настойлівасць у пераадоленні цяжкасцей і 

дасягненні мэты. Надзвычай важна, каб будучыя афіцэры не толькі авалодалі сумай ведаў, але маглі 

смела брацца за вырашэнне тых праблем, якія ўзнікаюць перад імі. 

Арганізацыя і методыка правядзення самастойнай работы курсантаў у працэсе выкладання 

дысцыпліны ―Беларуская мова (прафесійная лексіка)‖ ажыццяўляецца на аснове метадычнага 

дапаможніка па арганізацыі і правядзенні вучэбнага працэсу і самастойнай работы, распрацаванага 

вучэбна-метадычным аддзелам у строгай адпаведнасці з патрабаваннямі агульнавоінскіх статутаў 

Узброеных Сіл Рэспублікі Беларусь, а таксама ў адпаведнасці з Тыпавой вучэбнай праграмай для 

вышэйшых навучальных устаноў па гэтай дысцыпліне. Формамі самастойнай работы з‘яўляюцца:  

– аўдыторная самастойная работа, якая ажыццяўляецца пад непасрэдным кіраўніцтвам 

выкладчыка; 

– пазааўдыторная самастойнай работа; 

– навуковая (творчая) работа. 

Самастойная работа курсантаў па дысцыпліне ―Беларуская мова (прафесійная лексіка)‖ 

забяспечвае вырашэнне наступных задач: 

– замацаванне і паглыбленне тэарэтычных ведаў, атрыманых на ўсіх відах практычных 

заняткаў; 

– самастойнае вывучэнне асобных тэм ці пытанняў вучэбнай дысцыпліны па падручніках і 

вучэбных дапаможніках; 

– рэгулярную і сістэматычную падрыхтоўку да практычных заняткаў, да кантрольных работ і 

заліку; 

– удасканаленне практычных навыкаў самастойнага авалодання ведамі; 



ТЕХНОЛОГИИ ОБУЧЕНИЯ РУССКОМУ ЯЗЫКУ КАК ИНОСТРАННОМУ И ДИАГНОСТИКА РЕЧЕВОГО РАЗВИТИЯ, 

Минск, 21-22 ноября 2017 г. 

 

28 
 

– выкананне творчых, навуковых прац для ўдзелу ў конкурсах і навуковых канферэнцыях у 

Ваеннай акадэміі і іншых ВНУ краіны; 

– падрыхтоўку да пазааўдыторных мерапрыемстваў; 

– пазааўдыторнае чытанне літаратуры. 

Навыкі самастойнай работы курсантаў пачынаюць фарміравацца ўжо з першых практычных 

заняткаў, на якіх праводзяцца гутаркі аб спецыфіцы навучання ў Ваеннай акадэміі Республікі 

Беларусь (у адрозненне ад іншых ВНУ), аб шматлікіх метадах, асаблівасцях і прыѐмах самастойнай 

работы па дысцыпліне. Выкладчыкі вучаць курсантаў правільнаму канспектаванню матэрыялу, 

вядзенню запісаў у сшытак для практычных заняткаў, правільнаму карыстанню вучэбнай і 

даведачнай літаратурай. Практычныя заняткі будуюцца так, каб у нашых навучэнцаў узнікла патрэба 

звяртацца да вучэбнай літаратуры, самастойна працаваць над навуковым матэрыялам, складаць яго 

канспект. Важная задача выкладчыка пры гэтым заключаецца ў тым, каб данесці да свядомасці 

курсантаў агульныя прынцыпы вучэбна-пазнавальнай дзейнасці па авалоданні ведамі. 

На кожных практычных занятках выкладчыкам абавязкова акцэнтуецца ўвага на 

неабходнасць перад выкананнем ―дамашняга‖ задання паўтарыць тэарэтычны матэрыял па 

канспектах, вучэбных дапаможніках, даецца мэтавая ўстаноўка па выкананні новых заданняў, 

высвятляюцца незразумелыя моманты, рэкамендуецца вучэбная літаратура (асноўная і дадатковая). 

На занятках выкладчык мае магчымасць актывізаваць самастойную работу курсантаў, ацаніць яе 

якасць, навучыць іх рацыянальна працаваць, развіваць навыкі творчай самастойнай працы, выявіць 

недахопы ў самастойнай рабоце кожнага курсанта, указаць шляхі іх пераадолення. 

Асабліва неабходна падкрэсліць значэнне тых аўдыторных заняткаў, дзе прадугледжана 

самастойная работа пад кіраўніцтвам выкладчыка (напрыклад, самастойны пераклад навуковага 

тэксту па спецыяльнасці). Такі від працы праводзіцца пасля тэарэтычнай і, часцей за ўсѐ, 

калектыўнай практычнай падрыхтоўкі на папярэдніх занятках, і мае на мэце садзейнічаць адной з 

важных праблем вучэбна-выхаваўчага працэсу – пераходу ад перадачы ведаў да кіравання 

пазнавальнай дзейнасцю курсантаў, фарміраванню навыкаў самастойнай працы і самаадукацыі. Роля 

выкладчыка на такіх занятках заключаецца ў тым, каб забяспечыць умелае кіраўніцтва самастойнай 

работай курсантаў, навучыць аналізаваць яе ход і вынікі, аргументавана ацэньваць рацыянальнасць 

выкарыстання запланаванай вучэбнай дзейнасці.  

Кіраўніцтва самастойнай работай курсантаў ажыццяўляецца і ў пазааўдыторны час пры 

правядзенні выкладчыкамі кансультацый.  

Адным з метадаў актывізацыі самастойнай работы курсантаў з‘яўляецца навуковая работа. 

Штогод на ўсіх факультэтах акадэміі праводзяцца навуковыя канферэнцыі (многія з іх міжвузаўскія), 

для якіх курсанты рыхтуюць даклады, артыкулы.  

Важнейшай умовай эфектыўнасці самастойнай работы курсантаў з‘яўляецца метадычнае 

забеспячэнне вучэбнага працэсу, якое сѐння цалкам адпавядае патрабаванням часу.  

Працэс навучання па дысцыпліне ―Беларуская мова (прафесійная лексіка)‖ у Ваеннай акадэміі 

Рэспублікі Беларусь  цалкам ажыццяўляецца па вучэбных дапаможніках, падрыхтаваных 

выкладчыкамі кафедры. Асноўныя      з іх – ―Беларуская мова. Прафесійная ваенная лексіка‖ з 

грыфам Міністэрства адукацыі Рэспублікі Беларусь, ―Беларуская мова. Прафесійная лексіка. 

Практыкум‖, ―Прафесійная лексіка. Навучанне перакладу‖ і інш. Пры іх напісанні аўтары зыходзілі з 

таго, што вынік навучання ацэньваецца не па колькасці завучанай інфармацыі, а вызначаецца якасцю 

яе засваення і развіццѐм здольнасці навучэнца да далейшай самастойнай адукацыі.  

Для забеспячэння дасканалай арганізацыі і методыкі правядзення самастойнай работы для 

курсантаў падрыхтаваны ―Метадычныя рэкамендацыі курсантам для самастойнай работы па 

дысцыпліне ―Беларуская мова (прафесійная лексіка)‖, у якіх раскрываецца тэхналогія самастойнай 

работы пры падрыхтоўцы да кожных практычных заняткаў, кантрольных работ, заліку; таксама 

даюцца практычныя парады па вядзенні канспекта, які з‘яўляецца кіраўніцтвам курсанта па 

самастойнай рабоце, раскрываюцца такія паняцці, як самакантроль і ўзаемакантроль ведаў, іх 

сутнасць, методыка іх правядзення; пералік рэкамендаванай літаратуры па дысцыпліне і для 

пазааўдыторнага чытання. Грунтоўна пададзена сістэма працы над перакладам, які з‘яўляецца 

дамінуючым відам работы на практычных занятках і выніковай работай па дысцыпліне. 

Вынік самастойнай работы курсантаў у многім залежыць ад актыўных метадаў яе кантролю. 

У працэсе вывучэння дысцыпліны ―Беларуская мова (прафесійная лексіка)‖ выкарыстоўваюцца 

наступныя формы кантролю: 

– бягучы кантроль, пры якім адсочваецца ўзровень засваення матэрыялу на практычных 

занятках; 

– прамежкавы кантроль, які прымяняецца пасля вывучэння тэмы ці модуля курса; 

– самакантроль, які ажыццяўляецца курсантам у працэсе вывучэння дысцыпліны пры 

падрыхтоўцы да кантрольных работ, заліку; 

– узаемакантроль; 

– кантроль выніковых ведаў і ўменняў, які праводзіцца праз пэўны час пасля завяршэння 

вывучэння дысцыпліны. 

Шырока выкарыстоўваецца тэставы кантроль ведаў і ўменняў курсантаў, які адрозніваецца 

сваѐй аб‘ектыўнасцю і дае магчымасць індывідуалізаваць працэс навучання, а таксама дазваляе 

прагназаваць вынік навучання кожнага курсанта. Асновай раздзела «Кантроль ведаў» ЭВМК па 

дысцыпліне  ―Беларуская мова (прафесійная лексіка)‖ з‘яўляецца камп‘ютарная тэставая праграма. 

Гэта свайго роду трэнажор пры навучанні курсантаў розным відам маўленчай дзейнасці. Акрамя таго, 

яна мае на мэце ўстанавіць метадам тэставання ўзровень тэарэтычных ведаў, уменняў і практычных 

навыкаў курсантаў у ходзе самастойнага кантролю ведаў, унутрысеместравага прамежкавага 

кантролю і бягучай атэстацыі.  

Вопыт выкладання дысцыпліны ―Беларуская мова (прафесійная лексіка)‖ паказвае, што ў 

выніку метадычна правільнай арганізацыі самастойнай работы ў курсантаў развіваюцца навыкі і 

ўменні самаадукацыі, самастойнага ―здабывання‖ ведаў, найбольш поўна выяўляюцца 

індывідуальныя здольнасці курсантаў, іх схільнасці і інтарэсы, павышаецца цікавасць да роднай 

мовы, матывацыя яе вывучэння, што дае вялікія рэзервы для якаснага навучання дысцыпліне.  

